
Shabarisha Gitanjali

శబరీశగీతాఞ్జలిః

ఖణ్డః  ౧ ప్రార్థనా   ।
అయి శబరీశ్వర విశ్వమనోహర, విశ్వజనాభయదానరతే
త్వయి గతమస్తు నిరస్తసమాధి సమాధి సమాధి మనో మహితే ।
దయితతమం తవ మానసపూజమానతమౌలిరసౌ తనుతే
మయికరుణాం కురు పఙ్కజలోచన, పఙ్కవినాశన,పుణ్యగతే!॥

ఖణ్డః  ౨ పద్యగీతమ్ ౧ ।ధ్యానప్రతిష్ఠా  ।
శబరికేశ్వరం శాన్తసున్దరం  పతితపావనం పాపనాశనమ్ ।
భవనభావకం భూతిదాయకం శరణమాశ్రయే  భూతనాయకమ్ ॥ ౧॥
అయి విభో ముదా కల్పితం హృదా భవదుపాసనం భావశోధనమ్ ।
వరద, గృహ్రతాం ;నాథ,దాసతామనుగృహణ మే;శాన్తిరస్తు మే ॥౨॥
అరుణసుప్రభామణ్డలావృతిం   కనకచమ్పకాపాటలద్యుతిమ్ ।
మనుచిన్తయే సత్యసద్గతిం  భువననాథ, తే మఙ్గలాకృతిమ్  ॥ ౩॥
జలదకోమలం నీలకున్తలం, విమలఫాలకం వీరలాసకమ్ ।
లలితచఞ్జలం  భ్రూలతాఞ్చలం , నలినశోభనం ధీరలోచనమ్ ॥ ౪॥
తిలసుమోపమా నాలికా,ఽధరస్ఫురితసుస్మితం శూరసున్దరమ్  ।
కనకకుణ్డలం  గణ్డమణ్డనం  ,ముఖమిదం విభో,తాపఖణ్డనమ్  ॥ ౫॥
మణివరోజ్వలత్కణ్ఠభూషణం , విపులవక్షసా వైరిభీషణమ్  ।
కరతలోల్లసద్వాణకార్ముకం , సజలనీరదానీలచేలకమ్ ॥౬॥
సుదృఢజఙ్ఘయా  సాధుశోభితం చరణపఙ్కజే సజ్జనార్చితమ్  ।
అరివిమర్దనే  నిత్యదీక్షితం త్రిదశపూజితం  వ్యాఘ్రసంస్థితమ్   ॥ ౭॥
వపురిదం మనఃకాననాన్తరే లసతు మామకే భక్తిమన్దిరే  ।
మహితసన్నిధిప్రాభవోదితా  మనసి భాసతాం దేవ,శాన్తతా ॥౮॥

ఖణ్డః  ౩ పద్యగీతమ్ ౨ । సన్నిధిప్రాప్తిః   ।
మమ తు చేతనా వేపితా పరం భృగుమయే పథి క్లేశితా  చిరమ్ ।
ద్రుతహృదన్తరా  తే కృపామృతం శరణమాశ్రితా  దేవసేవితమ్ ॥ ౧॥
భవదుపాయనం జివితాత్మకం మధురతిక్తకాకీర్ణభాణ్డకమ్   ।
శిరసి గృహ్ణతీ  భక్తిపావితా  హరిహరాత్మజ,త్వాముపాగతా ॥౨॥
తవ చ సన్నిధౌ హర్షసఙ్కులా  నవనవోన్మిషన్మూచ్ర్ఛనాకులా  ।
శరణకీర్తనోన్మాదితాశయా పులకపూరితా నృత్యతీహయా ॥ ౩॥
నిహితమగ్రతో  నాలికేరకం మమ మనోమయం భిద్యతే స్వయమ్ ।
మధురనిర్మలం తద్రసం  సృతం పరిగృహాణ తే పాద్యమర్పితమ్ ॥ ౪॥
దురితసఞ్చయం భక్తిదీపితం జ్వలతి హన్త కర్పూరమర్పితమ్ ।
ప్రసరతాం  తతః సౌరభం తథా జ్వలితపూతనావర్ష్మణో  యథా ॥ ౫॥

ఖణ్డః  ౪ పద్యగీతమ్ ౩ ।మానసపూజా ।
అహమబాత్మనా కల్పయామి తే జలసమర్చనం భూతసత్పతే ।
తరలవీచికైర్మన్త్రసుస్వరైర్నదనదీశతైర్నైకసాగరైః       ॥ ౧॥
పునరిదం పృథివ్యాత్మనా విభో విరచయామ్యహం గన్ధకల్పనమ్  ।
కలితకుఙ్కుమైశ్వన్దనైర్మహీకనకభాజనే    గన్ధయుక్తిభిః  ॥౨॥
వితనుతే చ తే పుష్పపూజనం గగనతన్మయీభావభావనా ।
మరతకస్ఫురద్భాజనే చితైః  శబలకాన్తిభిః సూనసఞ్చయైః  ॥ ౩॥
పవనరూపవాన్ భావనాబలాద్ భువననాథ, తే కల్పయామ్యహమ్ ।
లలితవీజనైర్భక్తిపావనైః    ప్రియతమం  ప్రభో ,ధూపతర్పణమ్ ॥ ౪॥
పరముపాస్మహే తైజసాత్మనా  శరణదాయకం త్వామిహాత్మనా ।
దివి చ భూతలే దీప్తివర్షిభిర్దివిషదాం   పతే, దీపకోటిభిః ॥ ౫॥
అమృతమస్మి యద్ భూతనిహ్యుతం విరచయామి నైవేద్యమత్ర  తత్ ।
అమృతరూప, తే సచ్చిదాత్మని త్వయి నిలీయతే భేదభావనా ॥౬॥

2 sanskritdocuments.org



శబరీశగీతాఞ్జలిః

ఖణ్డః  ౫ పద్యగీతమ్ ౪ । శరణకీర్తనమ్ ।
దేవదేవ, తే శరణకీర్తనం భావబన్ధురం  శ్రవణసున్దరమ్   ।
వారిరాశిభిస్తలవీచిభిస్తారనిస్వనం వరద, గీయతే ॥ ౧॥
మన్ద్రమర్మరైర్మలయమారుతాస్త్వాముపాసతే   శరణగీతకైః  ।
గానమాధురీతరలతారకం నాథ, నిశ్చలం గగనమణ్డలమ్  ॥౨॥
పావనోపయా విహగనిస్వనైః  స్తూయసే విభో, శరణకీర్తనైః  ।
అచ్ర్యసే  తయా కనకపఙ్కజైరుచ్చితైర్నభోమహితమానసాత్   ॥ ౩॥
గానవైఖరీతుములసఙ్కరస్తాలరఞ్జితో   హృదయఢక్కయా ।
నన్దనా  మయా సమనుగీయతే ప్రీయతాం  భవాన్ సుమనసాం పతే!॥ ౪॥

ఖణ్డః  ౬ పద్యగీతమ్ ౫ । శరణకీర్తనమ్ ।
కాన్తవిగ్రహం  శాన్తమానసం పన్తలాధిపోపాన్తసేవితమ్ ।
దాన్తసద్గతిం  విన్తితప్రదం  భూతనాయకం దేవమాశ్రయే  ॥ ౧॥
ధర్మబోధకం కర్మసాక్షిణం శర్మసాధకం దుర్మదాన్తకమ్ ।
నిర్మమార్చితం నిర్మలాత్మకం భూతపాలకం దేవమాశ్రయే  ॥౨॥
ఇన్ద్రవాపికాతీరవాసినం  సాన్ద్రచన్ద్రికాహాససున్దరమ్    ।
మన్ద్రచాపనిర్ఘోషభీషణం   భూతభావనం దేవమాశ్రయే  ॥ ౩॥
వేదబోధితం భేదవర్జితం  ఖేదనాశనం మోదదాయినమ్ ।
శ్రీదసేవితం  నాదరూపిణం భూతిభూషణం దేవమాశ్రయే  ॥ ౪॥
సక్తినాశకం రక్తిదారకం  భక్తివర్ధకం  భుక్తిసాధకమ్ ।
ముక్తిదాయకం వ్యక్తవైభవం   భూతిపుష్కలం దేవమాశ్రయే  ॥ ౫॥

ఖణ్డః  ౭ పద్యగీతమ్ ౬ । శరణకీర్తనమ్ ।
అరుణకోమలం తరుణసున్దరం  కరణయాకులం వరుణపూజితమ్ ।
తరణితేజసం మరణప్రోచకం  శరణమాశ్రయే  శవరికేశ్వరమ్ ॥ ౧॥
మదనమోహనం మదవినాశనం కదనభోదినం గదవిమోచనమ్ ।
రదనశోభినం హృదధివాసినం శరణమాశ్రయే  శబరికేశ్వరమ్ ॥౨॥

సుజనపాలకం కుజనభీషకం పతనవారకం మననసాధకమ్ ।
జనననాశకం భువననాయకం శరణమాశ్రయే  శబరికేశ్వరమ్ ॥ ౩॥
హరిహరాత్మజం హరివరాసనం కలిదురాసదం కలితరాజసమ్ ।
పరపరాక్రమం  పరతరాశ్రయం  శరణమాశ్రయే  శబరికేశ్వరమ్ ॥ ౪॥
శకలితద్విషం శశధరత్విషం శమలనాశనం శమవిభూషణమ్ ।
శతమఖార్చితం శనినివారకం శరణమాశ్రయే  శబరికేశ్వరమ్ ॥ ౫॥

ఖణ్డః  ౮ పద్యగీతమ్ ౬ । బ్రహ్మార్పణమ్  ।
సకలదేవతాగీతకీర్తయే శైవవైష్ణవాద్వైతమూర్తయే     ।
విహితసజ్జనాభీష్టపూర్తయే   హా! నమోఽస్తు తే నాశితార్తయే ॥ ౧॥
సర్వమఙ్గలం  దివ్యకోమలం శర్వనన్దనం  భువననన్దనమ్  ।
గర్వనాశకం భవ్యదాయకం సర్వథా విభుం సమనుచిన్తయే ॥౨॥
భక్తపాలనాసక్తమానసం దినకరాయుతోద్వామతేజసమ్ ।
మోహనాకృతిం మోహినీసుతం విమలచేతసా నౌమి సన్తతమ్ ॥ ౩॥
సుఖచిదాత్మకే భువనభాసకే నిత్యభాసురే సత్యసున్దరే  ।
పరిసమర్పితం భవతి మత్కృతం ధర్మశాస్తరి బ్రహ్మహృన్మయే  ॥ ౪॥
తరలముద్బణం కరణజాలకం పరమతేజసి బ్రహ్మసంజ్ఞకే   ।
పరిసమప్ర్యతే  త్వయి జగత్ప్రభో, నిరఘనిర్భమే పర్యుపాసితే ॥ ౫॥
దివ్యశాబరాకారధారిణే శరణకీర్తనశ్రవణతోషిణే  ।
అర్పయామి తే ధర్మరక్షిణే హృదయమాత్మనా కమనరూపిణే ॥౬॥
దేవదేవ, తే వపురిదం జగత్ సతతవిస్మయోత్పులకదర్శనమ్ ।
అర్చయాభ్యథో విగలితవ్యథో వినిహితాశయస్త్వయి చిదాత్మకే ॥ ౭॥
ఇతి శ్రీవాసుదేవన్  ఏలయథేన విరచితా శబరీశగీతాఞ్జలిః  సమాప్తా ।

